
Èra una fin, un tèmps lèst qu’espèra e non saup qu’esperar 
Es una bofada pèr l’èstra, un orizont bolegaire, 
una darna d’avança, un autre ton, 
un apetit mancant, un regrèt absènt, 
una acèrca dansarèla 

Èra un balet sus lo glaç 
una colada de fonda, d’ivèrn, 
un fuec de non regardar avans son tèmps, 
         de laissar s’enanar d’espersé, 
         e rejónher a la mar 

Es una semblança d’espèr cortés, 
una bòna maniera, un retorn de sorrire, 
un plor d’aguer rèn pèr vèire venir, 
        rèn pèr dormir ni de que si pausar 

Es una soleta minuta mai larga qu’una sason 
Es un soleu de país freg, mai drud qu’en Mediterranèia 
Son de mòts donats, 
una ama rejoncha, una embrassada 

Una plaja seca entre doás èrsas, 
un vèspre entre doás nuechs 
Seriá’na iscla de rom vò de whisky, 
una valsa lènta en tèrra vò en mar 
Serà un guierdon pèr la paciència sevèra, 
       pèr la fisança volontària 

Es un còmpte de rebors començat avans l’enfança, 
una data d’asard, 
una pontannada indivisibla 
       ni en jorns ni en oras, ni ges de mesura de tèmps 
Es un torton anglés ais espècias exoticas 
       de devorir caud 

L’estiu



Seriás aquí, fin finala, sec e sau 
 de traversar nus e d’embraçar 
 en cu èstre somés tèsta e gambas, a la nada 

Seriás vengut d’en aut, vò dau fons de la ròca soteirana, 
 tu que ges de rara aprivada, 
 tu silènci, palha e feutre, 
 glèisa de sabla e grands fons 

Demandas rèn que d’existar 
       d’un bot a l’autre de ton tèmps 
Viés rèn autre que ton rebat, 
cèrcas que ta plenor privada 

Non vendrà, bensai, 
si tancarà en estacien passatgiera 
       fugissènt dins lo matin d’après, 
       si remembrant ni de tu ni de ieu, nimai de nòstrei regrèts 

Es un vèrs que finisse, un jaune-ros venènt 
vò un vèrd sorn dessota e blu dessús, 
un blu d’òli amb un vèrd enebit 

Es un alcòl tròp fòrt 
       de trempar de raissas fugidissas 
Es un rapide que tròba un laus, 
un miratgi duradís 
Fuguèt lo gaubi d’un pintre en vacanças, un mirau traversant 

L’estiu



Médaille d’Académie

Fuguèt’n promier còp, 
un vènt espeçat, 
una rima tenguda pèr la careça 
Arribèt’n seguida d’un planh lòng, d’un tremolum, 
d’un tèmps finau qu’aspirava au passat 

Alora arribèt coma un paquebòt de retorn de crosiera, 
       dins la majestat d’un veïcule de rèi 
Èra un sobeiran solitari, un monarca emplumachat 
Èra un chale forestier 

Es un savi que caneja lo perimètre dau carrat monte s’establisse 
Es un poder absolut inhorat de son possessor 

Es una volontat de colors darrier la rampa, 
una scèna, una confusien emborniarèla, 
una pallor enlusida, 
una vela que si ronça sus l’aiga, 
una òstia de dimenche, 
una fam, 
un gat sènsa ombra que quita sei teules, 
un sang fresc 

Èra una pagina escricha 

Èra rèn qu’una idèia 

Serà 

                     mon estiu.

